
Sud Bosne i Hercegovine

Суд Босне и Хецеговине


Broj: S1 3 Iž 049826 24 Iž                                                               

Sarajevo, 07.11.2024. godine



 

Sud Bosne i Hercegovine u Sarajevu, u vijeću apelacionog odijeljenja sastavljenom od sudija Vesne Trifunović kao predsjednice vijeća, Dinke Bešlagić-Čovrk i Hilme Vučinića kao članova vijeća, odlučujući o žalbi političke stranke Laburistička stranka  BiH , sa sjedištem u Velikoj Kladuši, Ibrahima Mržljaka  br. 84 , izjavljenoj protiv Zaključka  Centralne izborne komisije Bosne i Hercegovine broj: 05-01-07-5-724/24 od 30.10.2024.godine, za odgađanje izvršenja  Odluke o novčanom kažnjavanju,  na nejavnoj sjednici, održanoj dana, 07.11.2024. godine, donio je

R J E Š E N J E

Žalba se odbija.

O b r a z l o ž e n j e

Zaključkom  Centralne izborne komisije Bosne i Hercegovine broj i datum navedeni u uvodu, zahtjev političkog subjekta Laburistička stranka Bosne i Hercegovine za odgađanje izvršenja Odluke broj: 05-1-07-5-724/24 od 09.07.2024. godine, se odbacuje kao nedopušten. 

Protiv ove odluke žalbu je blagovremeno podnijela politička stranka Laburistička stranka BiH, zbog  pogrešne primjene materijalnog prava i povrede pravila postupka. Navodi da je svoj zahtjev obrazložio i dostavio dana 28.08.2024. godine, a da CIK BiH nije donijela rješenje u roku od 3 dana od prijema zahtjeva za odgodu izvršenja, kako predviđa ZUS BiH, čime  su i narušena pravila postupka. Aktom od 17.10.2024. godine žalitelj je tražio  od CIK BiH pristup informacijama putem pošte, vezano za postupanje po Zahtjevu od 28.08.2024. godine. Međutim,  CIK BiH je  tek nakon toga donijela predmetni Zaključak ali po Zakonu o upravnom postupku BiH, a ne po Zakonu o upravnim sporovima BiH.

U odgovoru na žalbu, Centralna izborna komisija Bosne i Hercegovine predložila je da Sud žalbu odbije kao neosnovanu jer je pobijana odluka donesena na pravilan i potpun način.

Žalba nije osnovana.

Prema stanju u spisu proizlazi da je Centralna izborna komisija Bosne i Hercegovine dana 09.07.2024. godine postupajući po službenoj dužnosti u predmetu kršenja odredbi člana 7.1 Izbornog zakona BiH od strane političke stranke Laburistička stranka Bosne i Hercegovine BiH donijela Odluku od 09.07.2024. godine kojom je izrekla novčanu kaznu u iznosu od 3.000,00 KM navedenoj političkoj stranci, jer je utvrdila njenu  odgovornost što je putem društvene mreže Facebook  vršila preuranjenu izbornu kampanju, čime je prekršila pravila ponašanja u izbornom periodu iz člana 7.1 Izbornog zakona BiH. Rješavajući po žalbi  u predmetu S1 3 Iž 048602 24 Iž  Apelaciono vijeće Suda BiH je donijelo  odluku 16.07.2024. godine,  tako što je  žalbu političke stranke Laburistička stranka BiH Laburisti BiH odbilo.

Pozivanje žalitelja na odredbu člana 18. Zakona o upravnim sporovima BiH su neosnovani, s obzirom da  Centralna izborna komisija BiH u svom postupanju primjenjuje pored Izbornog zakona BiH i pravila upravnog postupka propisana Zakonom o upravnom postupku Bosne i Hercegovine.

Dakle, odgađanje izvršenja Odluke o novčanoj sankciji nije predviđeno odredbama Izbornog zakona BiH, pored činjenice  da je  postupak po izbornim žalbama propisan poglavljem IX Zakona o upravnim sporovima Bosne i Hercegovine.

Međutim,  odredbom člana 259. stav (1) Zakona o upravnom postupku Bosne i Hercegovine propisano je da  se izvršenje rješenja donesenog u upravnom postupku provodi  radi ostvarivanja novčanih potraživanja, i rješenje  postaje izvršno u skladu sa stavom (3) i (4) navedenog člana  dostavljanjem stranci rješenja  kojim se žalba odbacuje ili odbija.

Konačno, Centralna izborna komsija  Bosne i Hercegovine je  pravilno odbacila zaključkom zahtjev navedenog političkog subjekta kao nedopušten, s obzirom da je odredbom člana 82. Zakona o upravnim sporovima Bosne i Hercegovine propisano da je Odluka Apelacionog odjeljenja po žalbi uloženoj zbog povrede izbornog prava konačna i obavezujuća.

               Obzirom na navedeno, po ocjeni ovog vijeća, pobijana Odluka Centralne izborne  komisije BiH je pravilna i zakonita, a žalba neosnovana, pa je istu, primjenom odredbe člana 81 stav 1 Zakona o upravnim sporovima Bosne i Hercegovine (Službeni glasnik BiH,  broj  (19/02 -74/10), valjalo odbiti.

                                                                                          PREDSJEDNICA VIJEĆA

                                                                                                    S U D I J A

                                                                                                Vesna Trifunović  

